
E -fʋ yi 'shɛɛdʋ 
-e Zuif 'nɔn 'le 'si 
nɔanba -ji "fɛdi 
'e bɔ, ɛn Zozi 'kʋ 'fla 
nɛn waa laabo Betani bɛ 
-a da. Laza nɛn e -ka ɛn yaa 
fuʋ bɛ -a fla nɛn. Tɔɔn Mari 
-laziglɔ -pɔn -tʋ 'si, yaa 
-sɛn Zozi 'cɛin -da, ɛn yaa 
man bʋʋ 'e 'wulo "jɛ "a. -A 
-koei 'kɔn 'bɔ 'ji 'si 'e pɛɛnɔn. 
-Laziglɔ zɩɛ waa drɛ fɛ -tʋ nɛn waa laabo 
Nard bɛ -a, e 'ka 'e baadɩ fɛ -tʋ -a dɩ, ɛn -a 'flɛ a. 



"Bɛ -sru ɛn Zozi -srunɔn 'fuda "fli 'va min -tʋ nɛn waa 
laabo Zudazi Karioti bɛ, e -kʋ Bali -pannɔn 'tanɔn 'va, 
'nan -e 'e Zozi 'nɔn -wlɛ. Zɩ e 'wɩ 
zɩɛ -a 'vɩ -wlɛ "bɛ, e o ci nran. 
-A -nan nɛn o -tɔ "da 'nan, 
'o -taa "lala -nɔnlɛ -yrɛ. Yi 
zɩɛ -a da nɛn Zudazi -a man 
-wɛɛdɩ 'sia 'nan, tʋ "yi 
'e 'pla -e 'e Zozi 
'nɔn Zuif 'nɔn 
'tanɔn 'bɔ lɛ. 



'Wɩ nɛn Zozi -a 'vɩ -wlɛ "bɛ -a 
-srunɔn -a drɛla "da, ɛn o "fɛdi zɩɛ 
-a man drɛ. O -fʋ fɛnun zɩɛ -a 
-blɩnan, ɛn Zozi 'kpɔun 'si, e Bali 
muo "fɔ, yaa "nɛn jɛɛn, ɛn yaa -nɔn 
'e -srunɔn lɛ. E 'nan -wlɛ 'nan: «'Ka 'si, 
'ka -blɩ! -Nyrɛn 'gʋɛ, 'an 'kɔlɛ nɛn.»



"Bɛ -sru e 'kulenɛn nɛn rɛzɛn -wɛn 
cɩ -ji bɛ -a 'si, e Bali muo "fɔ, ɛn 
yaa -nɔn 'e -srunɔn lɛ. E 'nan -wlɛ 
'nan: «'Ka mlin 'ka pɛɛnɔn!
-Nyrɛn 'gʋɛ, 'an nyɛn nɛn. -A 'bɔ 
nɛn Bali "ta -a "sia -e 'e blamin 
'lee 'e 'bɔ yei "sɛn 'e cin va. E "ta 
-sɛanla 'nan -e Bali 'e min "kaga 
"le 'wɩ 'wlidɩ 'fui.»



-A -nan nɛn Zozi -a vɩdɩ 'sia Simɔn Piɛri lɛ 'nan: «Simɔn! 
Satan 'ka laabʋ 'nan, -e 'e 'ka "fee "le 'saa 'zʋ. 'Pian an 
Bali trʋ 'ba 'yiɛ 'nan, -e 'yie yi -tɛradɩ 'an da 'e vɩlɛ 'e 'le 
'tɔ dɩ. Ɛn "bɛ -sru, -te i 'li 'i da "nyian 'an -sru "bɛ, 'i 
"bʋɩnun man -tɔ 'plɛblɛ.» 



Ɛn Piɛri -a 'vɩ Zozi lɛ 'nan: «Minsan, 'an 'man a 'e 
wʋʋdɩ. -Te e ya -pʋ 'kuin -a oo, ɛn -te e ya -kadɩ -a oo, 
'an 'man a 'e wʋʋdɩ -e 'kʋ 'kʋ 'yia.» Ɛn Zozi -a 'vɩ -yrɛ 
'nan: «Piɛri, maan ve 'yiɛ 'nan, cɛɛgʋ, yia ve 'e 'pa -a 
yaaga 'nan, yi'an tɔa dɩ, 'vaa -e mannɛn tɛdɛ 'e 'wɩ.» 



"Bɛ -sru Zozi 'lee 'e 
-srunɔn 'kʋ fei nɛn waa 
laabo Zezemani bɛ -a da. 
Ɛn e 'nan -wlɛ 'nan: «'Ka 
'nyran 'gʋ! An "ta 'sia 
'ka "srɔn -e 'an Bali trʋ 
'ba.» Yaa 'vɩ 'nan: «'An 
"tɩ -baba! I -kɔlaman 'wɩ 
pɛɛnɔn drɛdɩ -a. 'Kulenɛn 
nɛn 'wɩ yɩdɩ cɩ -ji 'gʋɛ, 'i 
drɛ -e 'e "paala 'an man! 'Pian 
te 'e drɛ 'an 'ci 'sɔ 
wɩ -a dɩ, 'i 'bɔ 'ci 'sɔ wɩ nɛn 'e 
drɛ!» 



'Sounja 'pa 'tʋ 'lee minnun nɛn Bali -pannɔn 'tanɔn 'lee 
Farizɛn 'nɔn o 'pa 'sia bɛ, Zudazi -trɔa o 'lɛ, ɛn e -kʋ 
waa fei zɩɛ -a da. "Wɛɛ vɩnan 'o 'kʋ bɛ, 
srɔannun a -wlɔ, -kannɛnnun a -wlɔ, ɛn -kuli 
-tan fɛnun a -wlɔ. Zɩ o 'bɔla bɛ, Ɛn o 
va min -tʋ 'yee vɛ tuʋ Bali -pannɔn 
'tazan 'suzan 'tʋ lɛ. Yaa -pɛ 
"yi "da "trɔɛn cɛɛn. 'Pian 
Zozi "e 'nan -wlɛ 'nan: «'Ka 
'tɔ! 'Ka 'tɔ!» -A -nan nɛn e 
klɛ min zɩɛ -a "trɔɛn "man, ɛn 
e drɛ "plɔnblɔn 'e "pa 'ji. 



O Zozi 'kun, ɛn o -kʋ -a Bali 
-pannɔn 'tazan -le -klɔn -ji. 
Piɛri sɔɔnla o -sru "kɔɔbli. 
O 'tɛ 'sɔn -klɔn 'bɔ yei 
'sɛzɛ, ɛn o -nyran -a 
"srɔn. Ɛn Piɛri -nyran 
o yei.



Bali -pannɔn 'suzan 'tʋ a 
fɛ 'bɔ zɩɛ -a -nan. Min 
nɛn Piɛri -a "trɔɛn cɛɛn 
bɛ, -a drɩ nɛn, e 'nan 
Piɛri lɛ 'nan: «Mɛin 'yɩ 
'ka 'vale Zozi 'a fei.»
Piɛri yɔɔ "da "nyian. 'Nun 
tɔɔn, ɛn mannɛn wɩɩ. -A -nan 
nɛn Piɛri 'bɔla bei, ɛn e -wuɔdɩ 
'sia 'wɩ 'nanmandɩ -a. 



Minnun pɛɛnɔn wluan lou 'e cin va, 
ɛn o -kʋ Zozi 'a Rɔm min 
-kɔnmandan Pilati 'lɛ. -A -nan nɛn 
Pilati 'wɩ laabʋ Zozi 'lɔ 'nan: «Zuif 
'nɔn 'le mingɔnnɛn nɛn 'yia?» Ɛn 
Zozi "e 'nan -yrɛ 'nan: 
«-A 'bɔ nɛn yia 'vɩ bɛ.» 
Pilati 'wɩ tin 'ba "nyian 
-wlɛ, kɔɔ e ya "vale 'e "sia 
Zozi man. 'Pian te minnun 

-paanman 'nan: «'I -pɛin yiba 
"plan da! 'I -pɛin yiba "plan da!» 



'Wɩ zɩɛ -a da nɛn Pilati 'e 'pɛ 'si 
Zozi da, ɛn yaa -pɛindɩ yiba 
"plan da -si -nɔn. 'Sounjanun -kʋ 
Zozi 'a. Zozi 'bɔ 'bɛ 'yee yiba 
"plan 'sia, ɛn o -kʋ -a fɛnan nɛn 
waa laabo min -wulo klo bɛ -a 
-nan. Waa ve Ebre wei -ji 
«Gɔlgota».



Fɛ zɩɛ -a -nan nɛn waa pɛin yiba "plan da. 
O min -tʋ pɛin yiba "plan da -a -pɛ 
"yi "da, ɛn o min -tʋ pɛin "nyian 
yiba "plan da -a -pɛ bʋ da. 



Klun -fʋ yidɛ yra, ɛn sɔ -dan nɛn 'e 'tindɩ Bali -pan 'kuin 
bɛ, e 'fʋɩ 'bʋ 'ji "fli. E 'fʋɩ bʋdɩ 'sia lou, 
ɛn yaa -sɛn "tra. Zozi paan wei 'plɛblɛ 'ji. 
Yaa 'vɩ 'nan: «'An "tɩ, 'an lei -nɔan 
'yiɛ 'e "pa 'ji.» E 'wɩ zɩɛ -a 'vɩ, 
ɛn 'e yiɛ 'lɛ 'wʋ. 



Arimate min Zozɛfʋ -kʋ Pilati -va. E 
-pɔan 'kun 'plɛblɛ, ɛn e toba -fɔ 
Pilati lɛ 'nan 'e Zozi pa -nɔn 
'yrɛ. Zozɛfʋ zɩɛ, e ya Zuif 
'nɔn 'le 'wɩ tin 'banɔn 
'va min -dan tʋ -a. Ɛn 
e ya -a man -pɛnnan 
'nan Bali 'e 
mingɔnnɛn -blɩdɩ 
               'sia 

'yee minnun da.
Zozɛfʋ sɔ fɛnyian 

'lɔ, e Zozi 'kadɩ 'si yiba 
"plan da, ɛn yaa 'pa 
"man. -A -nan nɛn e 
-kʋ -a wʋlɛ -yrɛ nɛn 

waa 'bʋ puo -kɔlɛ ji bɛ, 
-a ji. "Bɛ -sru e -kɔlɛ 
-dan blu, ɛn yaa -tɔ 

-yrɛ zɩɛ -a "nɛn.



Zɩ tʋ cɛɛn bɛ, Bali -pannɔn 'tanɔn 
'lee Farizɛn 'nɔn 'kʋ Pilati 
-va. Zuif 'nɔn 'le 'flinla 
"yi da nɛn o -kʋ. -Yɛɛ cɩ 
Saba yi -a. O 'nan -yrɛ 
'nan: «'Kʋ 'san, 'wɩ 
'tʋ -cin -trɔa 'kʋ 
'ji, -yee "wɛan nɛn 
kʋ -ta.» 



«'Wluzan 'labɛ, te -a yiɛ a tian 
"man "bɛ, e 'nan, -te e 
-ka bɛ, e yi dra yaaga 
-e 'e 'wluan 'kanɔn 'va.
O -kʋ, o -yrɛ 'bɔ 
"kɔnnɛn 'pla, ɛn o 
'sounjanun -tɔ -a 
'lɛ "nɛn.»



'Mɔnnɛn yi nɛn 'bɛ cɩ Zuif 'nɔn 'le 
'flinla "yi -sru "yi -a. 'Mɔnnɛn yi 
zɩɛ, -a bodrun puunɔn nɛn 
Madala lɩ Mari 'lee Mari 
-tʋzan bɛ, o -kʋ -yrɛ da. 
'Nun tɔɔn 'trɛ nyɔɔn 
'kpa 'plɛblɛ. 



Minsan -le 'pasiazan -tʋ 'bɛ 'si 
laji, e -kɔlɛ nɛn waa -tɔ -yrɛ 
"nɛn "bɛ -a 'sinan, ɛn e 
-nyran "da. Nyɛn 
'sounjanun cɛɛn, ɛn o 
nyɔɔndɩ 'sia. -A -nan 
nɛn o tɛɛla "tra. O 
drɛ "le minnun nɛn 
o kaa bɛ -wee 
               'wɩ 'zʋ. 



Ɛn Bali -le 'pasiazan tin 'badɩ 'sia 
lɩmɔnnun lɛ. Yaa 'vɩ -wlɛ 'nan: «Te 
"klan 'e 'ka 'tɛ dɩ! Maan -tɔa 
'nan, ka ya Zozi nɛn waa 
-tɛ yiba "plan da bɛ -a 
-wɛɛnan. E 'ka 'gʋ dɩ. 
E wluan -kanɔn 'va 
"le zɩ yaa 'vɩ 'e 
'cɛn bɛ -yee 'wɩ 
                'zʋ. 
                                                       'Ka 'ta, -e 'ka yiɛ 
                                                       'tɔ fɛnan nɛn waa
                                                        'pla bɛ -a -nan.»



Lɩmɔnnun zɩɛ o 'si "nyiandʋ -yrɛ da. Nyɛn o 
cɛɛn, 'pian ci "nrandɩ -dan a -wlɔ, ɛn o 
-kʋ flan 'blidɩ -a. 'Wɩ zɩɛ o "ta -ko -a 
'sinan 'panan Zozi -srunɔn lɛ. 'Nun 
tɔɔn Zozi 'bɔla o 'lɛ, ɛn e 'nan 
-wlɛ 'nan: «An 'ka 'tɔ bo.» 
Lɩmɔnnun pli Zozi man, o "po 
sɔɔn "wlu, ɛn waa cɛin 'kun 
-a bɔdɩ 
-a.



"Bɛ -sru Zozi 'e 'fli kɔɔn 'e -srunɔn 'fuda -tʋ lɛ, te o ya fɛ 
-blɩnan. E 'o "trɔɛn nyuɔn, kɔɔ -wee yi -tɛradɩ 'wɩ da "ka 
"dɩ, ɛn o "trɔɛn a "yuyu. -Yɛɛ cɩ 'nan, minnun nɛn waa 
'yɩ 'nan e 'beli ɛn waa 'vɩ -wlɛ bɛ, wa'a yi -tɛlɛa o da dɩ. 
Zɩ Minsan Zozi cɛɛn 'wɩnun zɩɛ -a vɩdɩ man bɛ, ɛn e 

wluan, e -kʋ laji, ɛn e -nyran Bali -pɛ "yi "da.



-Yɛɛ cɩ 'nan Bali 'trɛdanɔn pɛɛnɔn 'yɩ "yi 
"bʋʋ "le "wɛan, 'e 'pɩ -tʋwli "nɔn -wee 'wɩ 

'ji, 'nan -e min nɛn e yi -tɛra -a 
-pɩ zɩɛ -a da bɛ, -a san -nan 'e vɩlɛ 'e 

'nyan dɩ, 'pian -e 'belidɩ nɛn ya'a 
'nyaan dɩɛ, 'e drɛ -a san 

-le vɛ -a.    



Rɔmɛn 3:23 O pɛɛnɔn a 'wɩ 'wlidɩ "drɛnɔn 'a Bali 'lɛ, ɛn Bali 
'yee 'tɛ 'san 'si -wlɔ.

Rɔmɛn 6:23 'Wɩ 'wlidɩ "drɛdɩ man -pan nɛn -kadɩ -a. 'Pian 
Bali -le "yi "nɛn yaa -nɔn -cɛɛ 'e "tun "bɛ, -nyrɛn 'belidɩ nɛn 
ya'a 'nyaan dɩɛ -a. Ka drɛ min -tʋwli "a 'ka 'vale Zozi Crizi 

-a, -yee "wɛan 'belidɩ zɩɛ e drɛ -cee vɛ -a.

Ebre 9:27 -Kaa -tɔa 'nan, blamin -kaa 'e 'pa -a -tʋwli, "bɛ 
-sru -e Bali 'e -yee tin 'ba.

Efɛz 2:8,9 'Wɩ 'kpa, Bali -le "yi 'saza 'bɛ -maan 'ka 'si 'wɩ 'ji. 
Ɛn 'ka 'sidɩ 'wɩ 'ji zɩɛ 'cee yi -tɛradɩ Bali da man nɛn e drɛ 

'cee vɛ -a. Ya'a 'silɛ 'ka 'bɔ 'va dɩ, 'pian Bali 'bɛ "yi drɛ 'cɛɛ 
'e "tun. Bali 'ka 'ka 'silɛ 'wɩ 'ji 'wɩ 'tʋ nɛn kaa drɛ bɛ -a man 
dɩ. Yaa drɛ zɩɛ 'nan, -e min -tʋ 'e vɩlɛ 'e 'fli -kɔɔn -a 'wɩ 'a dɩ.



Rɔmɛn 10:9,10 -Nyrɛn 'nan, min oo min nɛn yaa ve 'e 'le 
'nan, Zozi a Minsan -a, ɛn e yi -tɛala "da 'nan, Bali -a wluan 
-kanɔn 'va bɛ, min zɩɛ Bali -taa -a 'silɛ 'wɩ ‘ji. Kɔɔ -te min yi 
-tɛala Crizi da 'e 'bli pɛɛnɔn 'a, ɛn yaa ve 'e 'le 'nan, -yɛɛ cɩ 
Minsan -a bɛ, min zɩɛ Bali -taa -a 'silɛa min tɩglɩ 'a 'e 'lɛ, ɛn 

yaa "sia 'wɩ 'ji.

Zan 3:16,17 -Yɛɛ cɩ 'nan Bali 'trɛdanɔn pɛɛnɔn 'yɩ "yi "bʋʋ 
"le "wɛan, 'e 'pɩ -tʋwli "nɔn -wee 'wɩ 'ji, 'nan -e min nɛn e yi 

-tɛra -a -pɩ zɩɛ -a da bɛ, -a san -nan 'e vɩlɛ 'e 'nyan dɩ, 
'pian -e 'belidɩ nɛn ya'a 'nyaan dɩɛ, 'e drɛ -a san -le vɛ -a. 

Bali 'ka 'e 'pɩ 'palɛ -sia 'trɛda 'nan -e 'e tin -tɛ min da dɩ, yaa 
'pa 'sia 'nan -e 'e min 'si 'wɩ 'ji.



1 Zan 5:11-13 'Wɩ 'bɔ nɛn Bali -a 'vɩ bɛ -nyrɛn 'gʋ: 'Belidɩ 
nɛn ya'a 'nyaan dɩɛ Bali 'bɔ -a -nɔn -cɛɛ. 'Belidɩ zɩɛ yaa 

-nɔn -cɛɛ 'e 'pɩ -a. Min nɛn 'o 'vale Bali -pɩ -a o ya min -tʋwli 
"a bɛ, te 'belidɩ zɩɛ e ya -yrɔ. Ɛn min nɛn 'o 'vale Bali -pɩ -a 
o 'ka min -tʋwli "a dɩɛ, 'belidɩ zɩɛ e 'ka -a san lɔ dɩ. Kaa nɛn 
ka yi -tɛala Bali -pɩ da bɛ, 'wɩ pɛɛnɔn zɩɛ maan crɛn -tɛ 'cɛɛ 

-e 'ka -tɔ 'nan 'belidɩ nɛn ya'a 'nyaan dɩɛ, e ya 'ka 'lɔ. 



Matie 26-28; Luk 22-24; Zan 13-21 

Storyline by: Edward D. Hughes
Illustrated by: Janie Forest

and Alastair Paterson
Adapted by: Lyn Doerksen

©2025 Bible for Children, Inc.
www.M1914.org       www.bibleforchildren.org

Yaoure NT (yre) © 1999, Wycliffe Bible Translators, Inc. All 
rights reserved. 

https://www.bible.com/en-GB/bible/938/MAT.1.YRE

https://www.bible.com/en-GB/bible/938/MAT.1.YRE
https://www.bible.com/en-GB/bible/938/MAT.1.YRE
https://www.bible.com/en-GB/bible/938/MAT.1.YRE

	Slide Number 1
	Slide Number 2
	Slide Number 3
	Slide Number 4
	Slide Number 5
	Slide Number 6
	Slide Number 7
	Slide Number 8
	Slide Number 9
	Slide Number 10
	Slide Number 11
	Slide Number 12
	Slide Number 13
	Slide Number 14
	Slide Number 15
	Slide Number 16
	Slide Number 17
	Slide Number 18
	Slide Number 19
	Slide Number 20
	Slide Number 21
	Slide Number 22
	Slide Number 23
	Slide Number 24
	Slide Number 25
	Slide Number 26
	Slide Number 27
	Slide Number 28

